ՏԵՂԵԿԱՆՔ - ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2021 ԹՎԱԿԱՆԻ ՊԵՏԱԿԱՆ ԲՅՈՒՋԵՈՒՄ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ
2020 ԹՎԱԿԱՆԻ ԴԵԿՏԵՄԲԵՐԻ 30-Ի ԹԻՎ 2215-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ՎԵՐԱԲԵՐՅԱԼ

1. Անհրաժեշտությունը. 
«Հայաստանի Հանրապետության 2021 թվականի պետական բյուջեում և Հայաստանի Հանրապետության կառավարության 2020 թվականի դեկտեմբերի 30-ի թիվ 2215-Ն որոշման մեջ փոփոխություններ կատարելու մասին» ՀՀ կառավարության որոշման նախագծի ընդունման անհրաժեշտությունը պայմանավորված է Հայաստանի Հանրապետության և Եվրասիական զարգացման բանկի միջև ստորագրված «Առողջապահության առաջնային օղակում ոչ վարակիչ հիվանդությունների կանխարգելման և վերահսկողության կատարելագործում» դրամաշնորհային ծրագրով 2021թ նախատեսված ամբողջ ծավալով մամոգրաֆիկ սքրինինգային հետազոտությունների  (Այսուհետ` Ծրագիր) իրականացման անհրաժեշտությամբ:
2. Ընթացիկ իրավիճակը և խնդիրները. 
«Առողջապահության առաջնային օղակում ոչ վարակիչ հիվանդությունների կանխարգելման և վերահսկողության կատարելագործում» դրամաշնորհային ծրագիրը Հայաստանի Հանրապետության և Եվրասիական զարգացման բանկի միջև ստորագրվել է 2018թ.-ի ապրիլի 3-ին: Հայաստանի Հանրապետության նախագահի կողմից հաստատվել է 2018թ.-ի օգոստոսի 30-ին: Ծրագիրը Էֆեկտիվ է դարձել 2018թ.-ի սեպտեմբերի 21-ին: 
Ծրագրի նպատակն է ՀՀ սահմանամերձ ՀՀ Լոռու, Տավուշի և Սյունիքի մարզերում իրականացնել կրծքագեղձի մամոգրաֆիկ սքրինինգային հետազոտություններ կանանց 50-69 տարիքային խմբում՝ ապահովելով առնվազն 50% ընդգրկվածություն, որի իրականացման համար ձեռք է բերվել շարժական մամոգրաֆիկ սարք:
Ծրագիրն իրականացվում է առողջապահության նախարարության «Առողջապահական ծրագրերի իրականացման գրասենյակ» պետական հիմնարկի կողմից:
3. Կարգավորման նպատակը և բնույթը. 
Դրամաշնորհային համաձայնագրով սքրինինգային հետազոտությունների իրականացման նպատակով նախատեսված	է 329,500 ԱՄՆ դոլար։ Դրամաշնորհային Համաձայնագրի ավարտը նախատեսված էր 02.03.2021թ.։ Պայմանավորված մի շարք հանգամանքներով՝ շարժական մամոգրաֆի ձեռքբերման ուշացում, համավարակ և ռազմական գործողություններ, Լոռու մարզում փաստացի մամոգրաֆիկ սքրինինգային հետազոտությունները մեկնարկել են ս.թ. հունվարի 19-ից։ Վերոգրյալը հաշվի առնելով դրամաշնորհային համաձայնագրի ժամկետը երկարացվեց մինչև 31.03.2023թ.։   
2021թ. բյուջեն պլանավորելուց հաշվի է առնվել, որ ծրագրի ավարտը նախատեսված էր 02.03.2021թ. այդ իսկ պատճառով 2021թ. համար նախատեսված մամոգրաֆիկ սքրինինգային հետազոտությունների ամբողջ ծավալը չէր ընդգրկվել բյուջեում։ 22.06.2021թ. դրությամբ  Լոռու մարզի Գուգարքի տարածաշրջանում արդեն իսկ իրականացվել է 3810 մամոգրաֆիկ սքրինինգային հետազոտություն։
Հայաստանի Հանրապետության կառավարության ներկայացված որոշման նախագծի ընդունման կապակցությամբ պետական բյուջեում նախատեսվում է ծախսերի և եկամուտների ավելացում ընդհանուր 28 մլն. ՀՀ դրամի չափով:
4. Ակնկալվող արդյունքը. 
Վերոնշյալ փոփոխությունը հնարավորություն կտա իրականացնել դրամաշնորհային Ծրագրով նախատեսված սքրինինգային հետազոտությունների 2021թ. ակնկալվող  ծավալը:
5. Նախագծի մշակման գործընթացում ներգրավված ինստիտուտները և անձինք. 
Նախագիծը մշակվել է ՀՀ առողջապահության նախարարության կողմից, նախագծի մշակման գործընթացում ներգրավվել են Առողջապահության նախարարության  «Առողջապահական ծրագրերի իրականացման գրասենյակ» պետական հիմնարկի մասնագետները:

ԱՌՈՂՋԱՊԱՀՈՒԹՅԱՆ ՆԱԽԱՐԱՐԻ 
ՊԱՇՏՈՆԱԿԱՏԱՐ`                                                                  ԱՆԱՀԻՏ ԱՎԱՆԵՍՅԱՆ

